
PRESENTACION

Queremos construir desde Galicia unha mirada crítica, arredor dos desafios de cambiar 
a un novo modelo cultural, social, político e económico. O mundo quere achegarnos a 
unha relación diferente coa natureza e co medio ambiente. A terra é a nosa aliada da 
que dependemos para a nosa subsistencia, pero a comunicación permite o diálogo e o 
debate en torno a eses temas da vida e da consciencia.
Anceiamos un futuro e un presente máis xusto, feminista, ecolóxico,equitativo, diverso e 
integrador, que respecte o planeta e a diversidade cultural e lingüística.

A emisora municipal de Corcubión naceu o 16 de xullo de 1986. Daquela dicia o seu im-
pulsor, Xosé Luis Ledo que queríamos “contar cun medio alternativo de comunicación, 
un medio propio que cubrise aspectos locais, puntuais e ata marxinais, cando menos 
para os outros medios”. Esa continua a ser a nosa angueira neste 2025, do Concello de 
Corcubión e de Emisoras Municipais Galegas. Como di o profesor Rafael Mouzo convi-
damos a visitar Corcubión e acudir ao Campo de San Roque, área para “celebrar festas 
e que se enche de xente para xantar ou merendar, xunto ás familias que se achegan ao 
parque infantil. Logo do descanso, paga a pena continuar a ruta ata o faro de Cabo Cee 
e pasear a vista dende Fisterra ata o Monte Pindo, o Olimpo Celta”.

Xavier Dominguez Traba
Alcalde de Corcubión
Presidente de Emisoras Municipais Galegas

Actividades de 2025

A Radio na rúa. Ir cos da feira e volver cos do mercado. 

O 60% do que come a xente de Galicia procede de tres empresas afirmou en Fene a 
profesora e investigadora do Grupo de Economía Agro alimentaria e Medio ambiental, 
Desenvolvemento Rural e Economía Social da Universidade de Santiago de Compostela 
Mar Pérez Fra. “Como consumidores debemos apoiar aos produtores locais pero tamén 
as administracións teñen que apostar de xeito firme polos ciclos curtos, porque cando os 
alimentos viaxan milleiros de quilómetros xeran grandes danos medio ambientais” con-
cluíu non transcurso do podcast sobre “Feiras, mercados e prazas de abastos” realizado 
na Asociación Veciñal de Perlío o domingo 13 de xullo. Tamén participaron o historiador 
da Fundación Juana de Vega Francisco Garcia, a profesora da Escola de Artes e Oficios 
de Santiago Mónica Fernandez, o presidente da Agrupación Instrutiva de Caamouco Da-
niel Garcia, a concelleira de Promoción Económica de Fene Anxeles Coira e a alcaldesa 
de Fene Sandra Permui. O Tradicoro encargouse da animación musical do programa.

As feiras e mercados son canais fundamentais para dar saída á produción de proximi-
dade. Ademais son lugares de convivencia e comunicación e os cartos que alí se gastan 
non emigran. O podcast gravouse en pleno feirón. Como todos os segundos e cuartos 
domingos de mes, esa parroquia de Fene celebra feira. Ana Santiago conduciu a inicia-
tiva.   



Podcast sobre a branca lexítima, 
a uva que se resiste a desaparecer

Os viticultores Lorenzo Bescansa, Nuria Saborido, Antonio Meixide, Manuel Cancio, Fer-
nando González e Jose Manuel López Méndez falaron para este podcast sobre a uva 
branca lexítima. “Os viños, eses produtos da nossa terra que alegram os nossos co-
raçons e levam polo mundo o nosso nome” afirmaba Ricardo Carvalho Calero no pregón 
da Feira do Viño do Ribeiro en Ribadavia en 1980. Hoxe os viños galegos compiten en 
calidade cos de calquera parte do mundo. Elevase o prezo da botella e liderase a van-
garda do sector. Iso vai en paralelo coa recuperación das castes autóctonas, ancestrais, 
enraizadas no territorio. Entre elas sobresae unha das máis xenuínas, a branca lexítima, 
unha variedade que fora perdendo terreo desde comezos do século XX. Agora ofrece 
todo o seu potencial nas terras de Betanzos, Navia e Barbanza-Iria.

O viñedo ocupaba unha superficie inferior ao 8% da terra cultivada no Antigo Réxime en 
Galicia. Pero nas provincias de Tui, Betanzos e Ourense esa cifra resultou amplamente 
sobordada. Boa parte da colleita de viño exportábase cara a fóra de Galicia.

Unha cousa era a produción e outra o consumo: a maioría das xentes que habitaban en 
comarcas nas que non resultaba viable a viticultura carecían da capacidade adquisitiva 
necesaria para mercar viño, apunta o historiador Xavier Castro. Pero ademais, o XIX é o 
século do Oídium, do Mildiu e da Filoxera, as tres pragas que atacaron os viñedos de Eu-
ropa e que por suposto tamén afectaron os galegos, segundo salienta o historiador Da-
vid Soto na súa tese de doutoramento. A superficie do viñedo mantívose practicamente 
invariable nos últimos 150 anos, xa que pasou das 35-40.000 hectáreas que estiman os 
investigadores para 1850 ás 33.000 da actualidade. Nese contexto, as preferencias do 
mercado galego estaban orientadas cara os caldos do país. Braudel resumía o problema 
do viño falando dos campesiños produtores e consumidores, habituados ao viño local; 
por outro lado grandes clientes, bebedores non sempre experimentados pero esixentes, 
que preferían polo xeral viños de moitos graos. 

10

En terras de bacelo, facíase unha louvanza decorosa e comedida do alegre don de Baco 
que desataba o riso da mocidade e acendía unha faísca de vida nos ollos da xente ma-
dura. O viñedo non foi un sector punteiro da forma no que o foron o vacún e a horta, pero 
aínda así tivo gran importancia en determinadas comarcas.

Como proba do seu prestixio, en 1889 un xornal arxentino reclamaba a exportación cara 
Sudamérica dos viños galegos.

Prometían negocio, dada a cotización que alcanzaban no país andino os caldos máis 
vendidos que se aseguraba que procedían de Francia.

Nos pazos de finais do século XIX nunca faltaba unha adega ben proporcionada e un 
lagar ao que ían parar os acios das castes de viñas máis estimadas. Nesa época Pon-
tedeume queixase da baixa calidade dos viños foráneos. As grandes protestas da crise

do matute, revelan a preocupación pola introdución de uva foránea que influíu na perda 
de prestixio do Ribeiro desde o primeiro terzo do século XX.

“Non hai néctar no mundo que poida compararse no padal do pobo, ao viño da terra. 
Mira con receo todo mosto forasteiro e toma por beberaxe do demo, o zume das vides 
valdepeñeiras ou rioxanas, e de sorte que, grazas a esta predilección do galego pola 
cepa indíxena, o cultivo da vide produce gran negocio e en anos bos ela soa da para 
soster o labor das fincas, con non depreciable ganancia líquida” afirmaba o pontevedrés 
Prudencio Rovira a comezos do século XX.



Os hórreos falan

Documenta Hórrea no Colexio Os Casais de Maniños.
 Premio das ANPAs galegas.

Os hórreos falan, se os sabemos escoitar. Son arquitectura que pensa, afirmou Laura 
Bouza, de Laudas Calamity no acto de entrega do Premio Somos Rural ao Colexio de 
Maniños celebrado en maio de 2025 polo seu traballo audiovisual sobre os cabazos. 
Os hórreos están feitos de madeira, pedra e sobre todo, están feitos de IA, intelixencia 
ancestral. Todo empezou co proxecto Documenta Hórrea que impulsou Emisoras Muni-
cipais Galegas en 2024.
O membro da ANPA Bruno Lopes recorda a acollida magnifica da cidadanía de Magalo-
fes cando foron gravar e agradece a colaboración do presidente da Asociación Veciñal 
Manuel Pico. A presidenta da Federación de ANPAS de Galicia Isabel Calvete entregou o 
galardón consistente nun vale de oitocentos euros para actividades extra-escolares. Con 
esa cantidade, en setembro, o CEIP Os Casais realizou unha excursión ao Torreón dos 
Andrade en Pontedeume e ao mosteiro de Monfero.
O alumnado do CEIP Os Casais realizou o proxecto a partir da iniciativa Documenta 
Hórrea que impulsaron  Emisoras Municipais Galegas, o laboratorio Laudas Calamity, 
a asociación veciñal de Magalofes, Son Radiofusión e Radio Fene. O fotógrafo Xanxe 
realizou as imaxes sobre os hórreos de Magalofes que integraron unha exposición que 
se amosou en Magalofes, Sillobre, Barallobre, Maniños e Corcubión.

O valor da liberdade

Homenaxe a Juan José Casal “Chucho” e as vítimas do nazismo.
 IES de Fene

Unha placa realizada pola ceramista Carme Romero lembra o nome de Juan José Casal 
Chao, veciño de Barallobre, preso no campo de exterminio nazi de Mauthausen entre 
1941 e 1945. As profesoras Carme Llópiz e Verónica Túñez descubriron a lembranza nun 
acto celebrado en maio de 2025 no que tamén interveu o historiador Enrique Barrera. As 
alumnas de música do centro Paula e María interpretaron unha fermosa peza musical. 
“Hoxe máis que nunca debemos manter viva a memoria daqueles homes e mulleres para 
evitar que aquel horror volva suceder e manter tamén o xuramento feito por eles após 
a liberación de Mauthausen: Nunca máis” indicou a docente no IES de Fene. Emisoras 
Municipais Galegas organizou o acto en colaboración con Radio Fene e co IES de Fene. 

A homenaxe ás vítimas do nazismo comezou as 11,30 da mañá no cemiterio municipal 
de Fene. O director do Instituto Xoán Vázquez, a vicedirectora Begoña Fernández, o di-
rector de Radio Fene e secretario de Emisoras Municipais Galegas Henrique Sanfiz, do-
centes do Instituto e familiares de Juan José Casal depositaron un ramo de flores diante 
do nicho onde repousan os seus restos. 

As persoas participantes trasladáronse ao vestíbulo do IES O Pazo de Barallobre. Alí 
descubriuse unha placa de lembranza a Casal Chao e o historiador Enrique Barrera pro-
nunciou unha charla explicativa das razóns da existencia dos campos de exterminio. Que 
pasou para que unha sociedade culta como a alemá permitira o asasinato de 11 millóns 
de persoas?  preguntouse Barrera, engadindo tamén a importancia da necesidade de 
desbotar tópicos como a tolemia de Hitler ou o papel da Gestapo. 



Casal Chao

Juan José Casal foi mariñeiro e defendeu o réxime establecido na Segunda República. 
Ao finalizar a guerra vai a Marsella onde o prenden os nazis tras invadir Francia. En 
1941 queda internado no campo de exterminio de Mauthausen onde pasará catro anos. 
Salvará a súa vida por poucas horas. Tras a liberación traballa en Francia nunha fábri-
ca de bicicletas ata que realiza xestións para poder volver a Galicia. Retorna a Barallo-
bre e entra a traballar en Astano. Faleceu o 29 de novembro de 1991 con 81 anos. 
 
Hai oitenta anos o réxime nazi de Hitler rendeuse diante dos aliados. En maio de 1945 
finalizou a Segunda Guerra Mundial. Como foi posible ese odio? Como foi posible que 
se normalizase a idea de que uns cidadáns eran inferiores a outros? Como unha parte 
moi significativa da sociedade puido participar no exterminio? Nas ditaduras moitas per-
soas viven coma se nada pasara arredor, mentres que outras se precipitan nun mundo 
de terror e morte. Tal vez a primeira lección da guerra é que ningunha forma de racismo 
é aceptable e que, cando nos decatamos de que perdemos a liberdade xa é demasiado 
tarde. 
 
Desde maio de 2025, unha placa no Instituto de Ensino Secundario de Fene lembra o 
nome de Juan José Casal Chao, “Chucho”, lembra o valor da liberdade. 

16

O Entroido tradicional ten moitas caras

Obradoiro de comparsa “A Santa Compaña”.

O Entroido tradicional ten moitas caras, sobre todo se tomamos en conta que as más-
caras e carautas que nos axudan a amosar moitas caras diferentes.
Este elemento tradicional no entroido, a máscara, foi o centro dun obradoiro de con-
fección de carautas con materiais naturais foi impartido, como unha das actividades de 
recuperación do Entroido realizadas pola Asociación, en Redes, na Agrupación Instruc-
tiva de Caamouco, da man da mestra cesteira Luisa da Silva.

Para a elaboración destas máscaras utilizadas pola comparsa “A Santa Compaña”, 
da Silva propuxo a utilización de agulla de piñeiro, pequenos elementos silvestres, así 
como palla, xunco e centeo. A imaxinación de cada unha das persoas participantes 
puxo o resto, conseguindo as carautas que logo utilizaron durante os actos de Entroido.
Luisa leva anos traballando o xunco o vimbio e moitos outros materiais, moitos deles 
plantados e preparados por ela mesma, para logo transformalos en cestos, bolsos, ele-
mentos decorativos ou sombreiros tradicionais como os Sancosmeiros. 

Exposición de carautas do Entroido na 
Asociación Veciñal de Limodre. 4 de abril de 2025

Máis de cincuenta carautas de Entroido foron as protagonistas da exposición de carautas 
do Entroido que tivo lugar na Asociación Veciñal de Limodre durante os meses de abril 
e maio.
As máscaras foron o resultado do obradoiro realizado baixo a dirección de Luisa da Sil-
va e serviron como elemento principal da vestiario da proposta da comparsa “A Santa 
Compaña” para as celebracións do Entroido deste ano. A comparsa organizou o obra-
doiro previo coa intención de recuperar elementos do entroido tradicional como cerne da 
proposta, na que se quixo emular a produción de carautas antigas, con elementos da 
natureza ao alcance de todo o mundo.
Carautas como as que se elaboraban na antigüidade contando con elementos ao al-
cance da man, nesta ocasión aproveitando os saberes da cesteira da Silva para aplicar 
técnicas de cestería tradicional nas máscaras elaboradas.
A propia docente encargouse de achegar ás persoas visitantes as técnicas utilizadas así 
como os elementos principais que formaban parte das carautas.

Novas ferramentas para a memoria democrática.
A Morte nas Fragas e Os fíos da memoria. 

Xullo de 2025

Anxos Garcia Fonte e Carlos Sardiña elaboraron a banda deseñada “A morte nas fra-
gas”. Emisoras Municipais Galegas, en colaboración con Son Radiofusión, tamén produ-
ciu a película documental “Os fíos da memoria” realizada pola cooperativa Xarda sobre o 
hábitat das fragas do Eume, o lugar no que floreceu a loita contra a ditadura entre 1936 
e 1951. A veciñanza de Monfero, Pontedeume, Cabanas e A Capela coñecía a riqueza 
da zona e a súa posibilidade de propiciar a subsistencia nunha peripecia que merece 
recoñecemento público unánime. 

Segundo a asociación, “no mundo o autoritarismo, está gañando a batalla da informa-
ción. Indican que “debemos activar o compromiso de comportamentos e hábitos éticos 
dende unha perspectiva integradora de ideas e culturas. Porque a memoria da democra-
cia é un ben común que debemos coidar e protexer. Nesa liña, a micro-historia sérvenos 
para comprobar o carácter xerárquico da violencia extrema empregada pola facción do 
exército sublevada en xullo de 1936. Unha política de memoria democrática debe preser-
var os dereitos humanos, e intentar evitar que se repitan eses feitos, defendendo valores 
básicos como a convivencia, tolerancia e o respecto á liberdade”. 
Presentouse a banda deseñada e o documentario “Os fios da memoria” en Cabanas, 
Fene, Neda, A Coruña, Pontedeume, Monfero, A Capela e Xermade.



Concurso interescolar sobre quecemento global, cambio climático e 
os Obxectivos de Desenvolvemento Sustentable.

Un concurso entre 16 centros de ensino de todo o Estado foi o novidoso formato utiliza-
do para concienciar á mocidade sobre cambio climático, igualdade de xénero e outros 
Obxectivos de Desenvolvemento Sustentabel. Participaron Institutos da Estrada, Burela 
e Fene competindo con centros de Andalucía,Madrid e Catalunya. 
Dende Galicia, os IES Perdouro de Burela, Antón Losada Diéguez, Manuel García Ba-
rros da Estrada e O Pazo de Barallobre en Fene, competiron con centros de Andalucía, 
Catalunya e Madrid cos ODS como temática. Os estudantes de Educación Secundaria 
Obrigatoria (ESO) destes catro centros galegos teñen sido os protagonistas desta pri-
meira edición dun concurso que pretende transformar a educación en materia de susten-
tabilidade nunha experiencia interactiva, divertida e emocionante aproveitando o alcance 
e a influencia da radio local en todo o Estado.
Os centros traballaron durante tres meses, nas aulas co profesorado, sobre os contidos, 
pescudando e ampliando información sobre as propostas de Nacións Unidas para aca-
dar os obxectivos previstos de cara ao cumprimento da Axenda 2030. 

O traballo nas aulas foi a base para que os equipos puidesen enfrontarse en varios pro-
gramas radiofónicos en directo e a través de streamyard, véndose as caras, nun concur-
so áxil e dinámico que amosou a capacidade e os coñecementos do alumnado de todos 
os centros participantes. O formato permitíu que puidese facerse un sistema de rebotes 
e seguimento directo da puntuación que engadíu interese e emoción ao concurso.
Despois dunha primeira fase autonómica que enfrontou aos catro centros galegos, os de 
Fene foron os representantes na fase estatal do concurso que, despois das eliminatorias 
intermedias e dunha apertadísima e competidísima final entre o IES de Almenar en Llei-
da e o IES de Fene. O resultado, un impresionante empate, que significou que os dous 
centros foron os gañadores “ex-equo”.
O concurso ten acadado un triple obxectivo, non só foi quen de conseguir que o alum-
nado pescudara e ampliara os seus coñecementos sobre os ODS senón que tamén lles 
permitíu utilizar un medio de comunicación cercano e accesible, as súas emisoras locais, 
e tamén compartir con mozos e mozas doutras partes do Estado Español.
Ademais fixéronno utilizando as súas linguas propias, o castelán, o catalán e o galego 
participaron ao tempo, tanto nas fases autonómicas como na fase estatal, en cada un 
dos cruces realizados no concurso. O concurso ten sido a proposta máis atractiva das 
actividades do proxecto Onda ODS O Futuro é teu que EMUGA ten desenvolvido ao 
longo do ano en colaboración coas organizacións homólogas de Catalunya (La Xarxa e 
RTV Cardedeu), de Andalucía (EMA) e a Rede de Emisoras Comunitarias (REMC) coa 
colaboración do Ministerio de Dereitos Sociais e Axenda 2030..



As mulleres transmitiron o saber.
Cantares e cantareiras.

No podcast de homenaxe ás cantareiras producido por Emisoras Municipais Galegas neste 2025, 
escoitamos as voces de Mercedes Peon, Gisela Sanmartin, Ugia Pedreira, Dorothe Schubart, 
Felisa Segade e Xulia Feixoo, mulleres de distintas xeracións, persoas fundamentais no estudo e 
divulgación da tradición das cantareiras. O cancioneiro popular galego é unha creación colectiva, 
oral e normalmente anónima. Un dos alicerces da nosa cultura son as creacións do pobo entre 
cantos, viños e danzas. As persoas que escolmaron esa tradición beberon do traballo do Pai 
Sarmiento no século XVIII e de Dorothe Schubarth e Antón Santamarina no século XX, pasando 
por Domingo Blanco, Saco e Arce.

Case sempre foron as mulleres as que transmitiron ese saber, ese tesouro musical,  xeración tras 
xeración. Outra muller, neste caso a dama suíza, Dorothé Schubarth, dedicou case 45 anos da 
súa vida a recoller, transcribir e organizar o noso cancioneiro. 

Hai moitas divisións das cantigas pola temática, pola forma e pola melodía. Pero entre elas des-
taca a copla, poemas curtos, de tres ou catro versos, de distintos modelos métricos, sen melodía 
fixa. Esta forma sinxela propiciou que se convertese no xénero máis abundante no canto tradi-
cional galego. Nela atopamos a expresión máis espontánea e máis inmediata do pobo. Cántase 
nas xuntanzas das aldeas, nos fiadeiros, nas foliadas, nas romarías, na vida cotiá acompañando 
o traballo. 

Como di o experto Filipe Senén López, no 2025, 
que a Academia Galega dedica aos cantares e 
cantigueiras, ben aquece traer pasado, memo-
ria, a través dun traballo que ilumina a estre-
la da esperanza. Ese noso cabo do mundo foi 
vello reino medieval,de sona polos trobeiros e 
xograresas, de cantares de amigo, de escarnio 
e maldicir, de lendas artúricas, de meigas e ma-
gos, de fadas e trasnos entre serpes, tarascas, 
monstros, mouras xianas, etcétera, etcétera, et-
cétera.

Cantos temas que poden dar de si a un país de 
xente creadora e con ansía! Reino de cantares 
relixiosos, labregos, retranqueiros, que aínda la-
texan na memoria.

Ben sabido e celebrado é aquilo, tan repetido 
polo musicólogo e aprendido, do Padre Calo 
que “onde hai un pobo de músicos non cómpren 
gobernantes”. Iso xa o dicía Platón, no século 
quinto antes de Cristo nos seus Diálogos. Os 
músicos vellos e sabios representados no Pór-
tico da Gloria, aberto ao Occidente, para que a 
luz do solpor pete no altar do Oriente. 

Música inicial que nace e se inspira na natureza, 
no mesmo suave latexar ou tamboril do corazón, 
no `pingar da chuvia, na auga da fonte, no de-
valar ou no bruar das ondas do mar, no canto 
dos paxaros, no ouvear. Tamén no traballo, no 
bater dos mazos da malla, no debullar das ma-
zarocas, no xirar das rodas do muíño, no petar 
dos mazos do batán, do tanxer dos badalos nas 
campás. Os pandeiros, as pandeiretas, o rítmico 
bater dos latóns e velaí as sempre lembradas 
pandeireteiras de Mens, e con elas canto se nos 
contou e con tanto amor nas páxinas do libro 
escrito por Jose Manuel Fernández Pensado, 
Manel de Aturuxo, “As vellas de Mens”.

Chamóuselle Vellas co respecto de antes, por 
aquilo de sabias, curtidas e andadas nos ca-
miños da vida, vestidas de loito, en lembranza 
dos ausentes, dos defuntos ou dos fillos emi-
grantes pola rosa dos ventos do mapamundi, 
con ese singular xeito de levar o pano cubrindo 
a cabeza, atado atrás. O manto das tradicións 
trenzadas coa creatividade e coa dignidade. Se-
menteira de cantares e contares para seguir a 
prender no corazón dun pobo que latexa vida. 
Esperanza como a árbore, coas raiceiras afon-
dando na terra e as ramas e os froitos erguidos 
buscando a luz. Realizaron o guión do podcast 
Henrique Manuel Sanfiz Raposo e Antonio Tizón 
Barral. Contaron coa locución de Cristina Mariño 
e de Henrique Sanfiz. 

Matar as horas de nostalxia. Podcastelao.

Emisoras Municipais Galegas quixo recoñecer a memoria dun dos grandes pensadores 
galegos. O  Ano Castelao tivo presenza no noso proxecto de actividades anual a través 
dunha proposta para os novos tempos da radio, a creación dun podcast ofrecendo unha 
mirada actual e teatralizando para a radio a obra de Castelao “Os vellos non deben na-
morarse”. A proposta fai fincapé tamén nunha das novas fórmulas de radio, os podcast, 
e a súa importancia cada vez máis crecente non só en canto á receptividade entre o 
público xeral, senón tamén como xerador de novos oíntes en nichos de poboación que 
non tiñan sido usuarios con anterioridade. 

“Matar as horas de nostalxia” foi o detonante creativo para que Castelao puxera negro 
sobre branco a que é, con toda seguridade, unha das obras teatrais máis representadas 
en Galicia, Os vellos non deben namorarse. Esta peza é unha traxicomedia dividida en 
tres lances e na que os vellos -o boticario don Saturio, o fidalgo don Ramón e o rico her-
deiro señor Fuco- namóranse de quen non deben, tres rapazas novas casadeiras -Lela, 
Micaela e Pimpinela. A única obra teatral de Castelao nace en New York froito, como 
diciamos, da morriña de Castelao pola lonxanía da Galiza, estreouse en Buenos Aires 
e agora convertémola, por vez primeira, nun podcast para emisión radiofónica e tamén 
a través da internet, unha obra teatral galega e en galego a disposición do mundo. A 
proposta, que se realizou a través da colaboración co grupo de teatro Merlín e Familia e 
coa Asociación de Amizade coa Radio Local, Son Radiofusión, foi un xeito máis, neste 
caso a través de fórmulas radiofónicas, para contribuír a seguir a dar a coñecer a obra do 
escritor, artista e político Alfonso Daniel Rodriguez Castelao. Con guión de Antonio Tizón 
Barral, e banda sonora de Antonio Ramos, dirixiu a obra Eugenia Sanmartín contando 
cun elenco de actores e actrices integrado por   Rogelio Arias, Angel Simón, Sonia Parra, 
Carme Romero, Óscar López Serantes, Ana Isabel Santiago, Antón Cortizas, Manolo 
Bacalhau, Helga Méndez, Mariola Hermida, Eugenia Sanmartin e Vicky Sas.



Gran acollida ao festival de podcast

A xente do territorio podcasteiro é particularmente entusiasta. Son persoas novas, diver-
sas e curiosas. 
O fenómeno podcast empezou en 2014 co éxito de Serial, producido en Estados Unidos 
para unha radio local. En Galicia, rapidamente collimos a onda e o Festival de Podcast, 
quixo converterse nun foro para destacar a mostra máis representativa e interesante 
da criación sonora na comunidade. Dende xornalistas de investigación implacabeis e 
contadores de historias innovadras ata auténticos artistas. Parécenos interesante dar a 
coñecer a creación de podcast que existen pola súa importancia, versatilidade e proli-
feración e facelo no marco dun festival específico no que concentrar e presentar estas 
novas ofertas de consumo radiofónico.  Para demostrar do que son realmente capaces 
os podcasts.

“A radio local, de proximidade debe converterse nun centro de produción 
para facer cousas máis alá da antena. Coa música local, cos grupos locais, 
hai moitas posibilidades. A antena limitaba o desenvolvemento. Pero o po-
dcast presenta oportunidades importantes para a música local” segundo o 
profesor Juan Ignacio Gallego
“Para min,  o podcast é un medio con características propias que o diferen-
cian da radio” salienta o profesor. “Ten unha certa especificidade, rompe coa 
dinámica da radio tradicional e ten cousas doutros medios. Iso ten que ver 
coa forma na que se produce e que se distribúe. Vai máis alá do radiofónico. 
Aínda que Tiziano Bonini di que é unha forma cultural híbrida, para min é 
un medio diferenciado con cousas do radiofónico”. O podcast vai seguir me-
drando. Quedan por explorar espazos de audiencia, manifesta Gallego. “No 
mundo local queda moito por facer. Tamén a intelixencia artificial, a creación 
sonora, o multilingüe, son algunhas das tendencias que máis se debuxan. 
Co tema da música, e cos dereitos da propiedade intelectual, haberá formas 
a nivel legal que permitirán variar as formas de realizar podcast.  Aínda que-
dan cousas por cambiar no territorio podcasteiro” conclúe. Juan Ignacio Ga-
llego Pérez é profesor na Universidade Carlos III de Madrid e autor do libro 
“Podcasting, nuevos modelos de distribución para los contenidos sonoros”.



PROGRAMA DO FESTIVAL DE PODCAST 
Venres, 21 de novembro de 2025 

Maniños - Fene

09,45	 Recepción participantes inscritos 		
10,00	   Mesa Presentación podcast concurso
            “Vellas novas” Emilio Romero
           “Baixo a luz durmida”. Carlos Sardiña
	
10,30	 “Podcast e audio como recurso educativo” Bernardo Penabade – 
          Proxecto Neo / M. Burela
          Isabel Glez.Camoira - CEFORE - 
          Santiago Veloso. Ponte nas Ondas
          Ana Ares. Vicerreitora campus Ferrol UDC	
11,30	 Pausa – café (15’ máx.)
11,45	 Obradoiro Os perfís de Facebook e de Tiktok	 Actual comunicación – 
           5 pasos para publicitar o teu podcast nas redes sociais	
12,15	 Presentación podcast “Homenaxe ás cantareiras”  Henrique Sanfiz	
12,30	 Mesa Redonda Medios de comunicación dixitais, audio e video	
           Tamara Novoa. A movida de Vigo
           Ubaldo Cerqueiro. Xornal da Coruña
           David Lombao. Praza.gal - Vinte na praza	
13,30	 Mesa Presentación podcast concurso	 5 participantes  5’ presentación	
16,30	 Mesa Presentación podcast concurso	 Participantes:
           * Fran Cela “A caixa negra de Nostromo” 
           * Antía Cortizas “Universo nosso”	
17,00	 Exercito Mekemeke
	 Carlos Garcia Vieito	
17,30	 Obradoiro Promoción en Instagram Actual Comunicación	
18,30	 “Matar as horas de nostalxia. Podcastelao”.
           Eugenia Sanmartín e grupo Merlín e familia.	
19,00	 Orgullo Galego Borxa Gonzalez	
19,30	 O podcast do futuro Ignacio Gallego. 
          Universidade Carlos III de Madrid.
          Teresa Piñeiro. Universidade da Coruña	
20,00	 O herdeiro en Galicia, sitio distinto	 Xurxo Souto	
20,30	 Peche xornada		

Sábado, 22 de novembro de 2025 

Maniños - Fene

09,30	 Recepción participantes inscritos 		
09,45	 Mesa Presentación podcast concurso	 Participantes: 
          * Sara Martínez “As womansplainers”
          * Germán Estévez “Galiportus” 
          * Victor Fernández “Estrelados na estratostefera” 
          * Joaquín Enríquez UDC “Sábados no cruceiro”	
10.15	 Obradoiro de elaboración de Podcasts	 Pepe Cunha 	
10,45	 Pausa café (máx 15‘)
11.00	 Obradoiro redes sociais	 Actual	
11,30	 Mesa podcast en emisión
           Moderado por Pepe Cunha 
           Luís Iñiguez 18 rodas
           A ferida aberta no 36
          Un T con Nee
          Podcast Revista Luzes.
          Iago Gordillo - Recuncho Gamer 	
12,00	 Podcast en radios locais 
           Germán Estévez. Galiportus (Radio Allariz)
           Pablo García, Asociación Medios en Galego
           Radio Redondela
           Armando Cascón. Radio Arzúa
           Emilio Forján. Radio Negreira
           Antonio Casais. Radio Neria	
12.45	 Vellenials Cuac FM
	
13.15	 Son de Cantos	 Cantos de Taberna	
13.30	 INTERVENCIÓN INSTITUCIONAL E ENTREGA DE PREMIO
           Sandra Permui. Alcaldesa de Fene
          Cristina García Rei. Deputación da Coruña
           Pablo García. Vicepresidente EMUGA	
14,00	 Remate Festival. 

O orgullo galego de Borxa González

Chámome Borxa González Castro, teño 38 anos e son natural de Pontevedra. Aínda que 
a miña formación está relacionada co sector social xa que son Graduado en Traballo 
Social pola UNED e Técnico Superior en Integración Social, desde o ano 2021 traballo 
como autónomo en Orgullo Galego, un proxecto que naceu no 2016. Ademais, na ac-
tualidade estudo o grao de Xeografía e Historia e formación complementaria relacionada 
coa antropoloxía.
No ano 2021 decidimos comezar a emitir en directo na plataforma de Twitch mediante 
conversas con diversas convidadas e convidados. Posteriormente no ano 2022 dimos 
o paso a incorporar estas conversas en formato podcast, concretamente en Ivoox. Nos 
anos seguintes ampliamos a emisión en Youtube e levamos todas as conversas ao Spo-
tify.
200 conversas, máis de 120 en formato podcast, milleiros de reproducións e con visitas 
diarias desde máis de 20 países. Nestas conversas falamos sobre historia e antropo-
loxía, música, deporte, literatura, lingua, etc. Por elas pasaron figuras como Anselmo 
López Carreira, Carlos Núñez,  Ledicia Costas, Tanxugueiras, Rafael Quintía, Baiuca, 
Francisco Rodríguez, entroidos de diversas localidades, etc.
Este podcast fai parte dun proxecto de divulgación máis amplo que se estende pola nosa 
páxina web, redes sociais como Instagram, Tik Tok, Facebook, Youtube, Telegram, X, 
Bluesky, etc.
Ademais, levamos estas iniciativas aos centros de ensino, buscando a socialización do 
contido en galego entre a xente máis nova e demostrando que co galego podes acadar 
todos os obxectivos que te propoñas. Hoxe Orgullo Galego é unha comunidade en redes 
en lingua galega con máis de 500.000 seguidoras e seguidores.



33

Ábrete de orellas de Pepe Cunha

Neste obradoiro básico, o director de Ábrete de Orellas compartiu consellos e ferramen-
tas mínimas para comezar cun primeiro proxecto de podcast. Que necesitamos? Como 
elaboralo? Como compartilo? A idea, o guión, un programa gratuíto de gravación e edi-
ción (Audactity) e plataforma gratuita on line (ivoox).
Pepe Cunha leva máis de 25 anos a facer radio libre e xestionar a súa propia web de 
divulgación músical na Galiza. Premiado en dúas ocasións cos Martín Códax da Música 
a mellor proxecto de comunicación, nos últimos anos adaptouse tamén ao mundo do 
podcast e o seu programa semanal forma parte da grella de varias emisoras do país.



Do micrófono ao feed: como difundir o teu podcast en redes 
Silvia Alende

Converter o contido dun podcast en pezas visuais e sociais que cheguen máis lonxe e 
manteñan viva a conversa co público foi o obxectivo principal deste obradoiro. Centrouse 
en como aproveitar ao máximo o contido dun podcast nas redes sociais, identificar plata-
formas e audiencias obxectivo, deseñar unha estratexia de publicación coherente, crear 
formatos atractivos que reforcen a identidade do proxecto, así como traballar a escoita 
activa e a interacción coa comunidade.



Ferramentas dixitais e Intelixencia Artificial ao servizo da creatividade 
Laura López

Este obradoiro presentou un kit de recursos prácticos para mellorar o contido audiovisual 
e gráfico nas redes. Incluiu ferramentas de edición de vídeo e imaxe, solucións baseadas 
en intelixencia artificial e bancos de imaxes e sons libres de dereitos. Con el, preténdese 
simplificar o proceso de creación de contido nas súas diferentes fases mediante ferra-
mentas accesibles e actuais. 

Conectando coa comunidade: do contido orgánico ao pagado 
Lorena Penas

Neste derradeiro taller explorouse como empregar as redes como canle de interacción 
e crecemento. Analízanse dinámicas participativas –comentarios, enquisas, retos ou 
colaboracións– e fórmulas para medir o impacto das accións en liña mediante indica-
dores clave (KPIs). Simulouse o deseño dunha pequena campaña publicitaria en Meta 
para promocionar un episodio dun podcast. 

Estes tres obradoiros pretenden ser unha visión práctica e actual sobre como potenciar 
a comunicación en liña a partir dun podcast. A través de sesións breves e dinámicas, as 
persoas participantes aprenderon a transformar o contido sonoro en pezas atractivas 
para redes sociais, conectar coa súa audiencia e empregar ferramentas dixitais e inte-
lixencia artificial para mellorar a calidade e o impacto das súas publicacións.

EXÉRCITO MEKEMEKE

O programa Exército Mekemeke foi o primeiro videopodcast semanal publicado integra-
mente en galego nas principais plataformas dixitais. Creado en 2021 da man do activista 
lingüístico Carlos Vieito, o seu obxectivo principal era claro: revitalizar o uso da lingua 
galega no eido máis mozo, demostrando que é un idioma moderno e perfectamente ca-
paz de xerar contido de alta calidade e competitivo.
O programa conecta de xeito directo e humorístico coa xabaxeración a través dunha-
mestura única de análise da actualidade, nostalxia e entretemento. Referencias culturais 
como o Xabarín Club, a cultura bravú, os videoxogos ou a música e series dos 90 e 2000 
convértense no fío condutor dun espazo próximo, onde as reflexións máis persoais se 
combinan con entrevistas e temas de interese xeral.

A súa calidade e impacto foron recoñecidos con nomeamentos e premios de prestixio. En 2024, 
foi finalista nos Premios Ondas como Mellor Podcast en Lingua Cooficial, sendo o primeiro en 
lingua galega en acadar este fito. Ademais, en 2025 gañou o Premio Youtubeiras á Mellor Canle 
de Youtube en galego, un recoñecemento ao seu enorme impacto para conectar co público. 



Podcast, tolemia, radio e literatura

Antonio Tizón Barral
As catro palabras que conforman o título deste relatorio: podcast, tolemia, radio e litera-
tura, son especialmente significativas para mín. Resumen á perfección unha boa parte 
da miña vida persoal e profesional dos últimos anos. Porque levo xa moito tempo, moito 
antes de que empezase a frutificar en 2015, embarcado nun proxecto de varias obras 
que teñen en común o tema da tolemia, mellor dito, e para quitarlle ao termo tolemia 
toda connotación romántica e ambigua, o tema da saúde mental, e máis concretamente, 
das enfermidades ou trastornos mentais. Unha temática común e catalizadora abordada 
desde distintos xéneros e formatos; en especial, a poesía, o conto, a novela e outros 
formatos multimedia, entre os que destaca o podcast. De todas estas obras, case unha 
decena, o proxecto máis ambicioso e xa culminado, ao meu entender, é a serie que po-
demos chamar Sánchez Pereiro, porque así se chama o principal protagonista. Trátase 
dunha serie de cinco obras, unha pentaloxía, por tanto, unhas obras independentes pero 
complementarias, que abordan, desde distintas perspectivas, o tema da tolemia, enten-
dida no sentido máis patolóxico da palabra, e fano, ademais, en clave de xénero negro e 
policial e, ademais, en forma de libro e en formato podcast, case de maneira simultánea. 
E isto é algo sen precedentes, inédito e orixinal, como xa dixo Henrique Sanfiz e outros 
expertos nestas materias cos que tiven ocasión de intercambiar impresións sobre este 
aspecto concreto, facilmente verificable, polo que non se trata dunha opinión, senón 
dun feito. Non entramos a analizar a súa calidade artística e literaria. Esta pentaloxía da 
que falo e da que vou falar, escrita orixinariamente en galego, pero que pronto vai iniciar 
a súa andaina en lingua castelá nunha editorial situada precisamente aquí, en Sevilla, 
unha editorial que non necesita presentación, nin aquí, en Sevilla, nin en ningunha outra 
parte, pois se trata da editorial Renacimiento, que este mesmo outono ten planificada 
a publicación de La antesala luminosa, a obra máis traballada e, quizá tamén, a máis 
importante das cinco que conforman a saga, xa que foi a que supuxo o punto de partida, 
temático e formal, de toda esta pentaloxía e de todo este proxecto. E esta pentaloxía, 
que frutificou na última década (2015-2025) en forma de libro en duas editoriais de Vigo, 
Edicións Xerais de Galicia e a editorial Elvira, e en formato podcast nas Emisoras Muni-
cipais Galegas (Radiofusión), está formada cos mesmos títulos, pero engadindo sempre 
un subtítulo nos podcasts, sempre co nome do principal caso policial que se aborda en 
cada historia, de tal maneira que os títulos completos quedan así: A antesala luminosa. 
O caso de Gustavo Galego, Un home estraño. O caso de Manuel Ferro, Os incurábeis. 
O caso de Pomba Bieito Moreira, Lobos doentes. O caso de Pedro Souto Varela, e Ma-
driña. O caso de Ramiro Galego Tenreiro.

Quero facer unha pausa na miña intervención para emitir unha mostra dalgunha das 
obras que acabo de mencionar. E vou reproducir o capítulo 1 da terceira entrega da se-
rie, a titulada Os incurábeis, porque me parece un bo modelo, tanto formalmente, para 
que se aprecie con claridade a estrutura de cada obra e de cada capítulo, e porque creo, 
ademais, que ilustra moi ben o contido desta charla.

Como acabamos de ouvir, o tema de tolemia está moi presente neste fragmento selec-
cionado, como en todo o proxecto. Un proxecto que comezou, como digo, en 2015, coa 
publicación en Xerais da xa mencionada novela, A antesala luminosa, e coa proposta 
posterior por parte de Henrique Sanfiz, director de Radio Fene Radiofusión, inspirado 
polo éxito sen precedentes da serie americana Serial, emitida en 2014 e que axiña se 
converteu nun fenómeno que revolucionou o mundo da radio e do podcast, un fenómeno 
en cuxo análise non vou entrar aquí, porque non é este o marco adecuado, pero que foi, 
o que inspirou a proposta de Henrique para adaptar a linguaxe literaria ao radiofónico 
e transformar a miña novela en podcast. Foi aí e foi así como se iniciou un traballo de 
adaptación e unha colaboración que continuou co catro obras restantes da serie. Unha 
colaboración que comezou cun grupo de teatro afeccionado, pero que, sempre baixo a 

dirección de Eugenia Sanmartín e coa tramitación e consecución das subvencións míni-
mas indispensables, foise profesionalizando cada vez máis a partir dun equipo técnico 
e artístico de moitísimas persoas, sobre 50 en cada radionovela, co resultado de pro-
gramas radiofónicos moi dignos, ao meu entender, que xustificaron a continuidade serial 
ambicionada e, finalmente, conseguida. Por esixencias desa continuidade, a petición de 
Radio Fene (EMUGA Radiofusión) e tras o beneplácito de Edicións Xerais, acometemos 
a realización da última entrega da serie, por primeira vez, en formato podcast e non en 
forma de novela, investindo así o proceso creativo do catro adaptacións anteriores, que 
sempre se fixo ao revés, escribindo e publicando antes as novelas que a súa adaptación 
en formato podcast. Pero, por esixencias das propias características da radio como me-
dio ligado á actualidade e á inmediatez, decidimos inverter o proceso coa quinta obra. Un 
feito excepcional que permitiu que a quinta e última obra da pentaloxía, a titulada “Madri-
ña. O caso de Ramiro Galego Tenreiro”, da que teño aquí a súa primeira proba impresa, 
recentemente editada co título de Madriña, se vaia converter, converteuse xa, como xa 
se pode comprobar, nunha publicación de carácter único, inédito e orixinal, un feito ao 
que xa fixemos referencia un par de veces e non volverei destacar. Porque esta novela 
contén nada menos que 77 códigos QR, que complementan ou poden complementar a 
lectura, se o lectorado así o desexa. E iso é posible grazas ao podcast que foi realizado 
e emitido pola radio antes da publicación da novela en forma de libro. Un libro que se 
complementa e enriquece co podcast incrustado a través das ligazóns dixitais que remi-
ten á plataforma da emisora radiofónica. Se algo teño claro despois desta experiencia 
de adaptación da linguaxe literaria ao radiofónico, do paso de escribir poemas, contos e 
novelas a escribir guións para a radio, do traballo en solitario no que consiste a literatura 
ao traballo de equipo que supón o podcast é que son traballos distintos pero que poden 
complementarse á perfección, enriquecerse mutuamente e chegar, mesmo, a 5 retroali-
mentarse. Porque a novela pode incitar a escoita do podcast e o podcast pode contribuír 
ao interese por ler a novela. E estou convencido, ademais, de que esa combinación de 
palabras, ruídos, silencios, efectos e músicas que caracteriza a linguaxe radiofónica, se 
se fai ben, non só complementa, matiza e enriquece a literatura, a obra literaria, senón 
que, dados os seus custos moderados e asumibles, convértese nun medio de expresión 
eficaz, viable e alcanzable para amplísimos sectores da emisión e recepción de conti-
dos. Desde logo, en moitísima maior medida que outros medios, como a televisión ou o 
cinema, que, polos seus imperativos técnicos, estruturais e estratéxicos sempre requiren 
grandes investimentos para materializar calquera proxecto.

Quero dar unha visión de conxunto sobre por que escribo sobre estes temas, para que 
e para quen escribo.

Utilizando un certo xogo de palabras, pode resultar clarificadora esta frase inicial: escribo 
do de sempre, como nunca, dunha forma nova, distinta, con pretensións de orixinalidade. 
Aquí, nesta pentaloxía, a trama (supostamente policial) e o xénero (supostamente negro) 
son meros pretextos para falar dos temas que a min me interesan, os temas esenciais 
de sempre (o amor, o sexo, a morte, a maldade), temáticas sociais, como poden ser a 
corrupción, a impunidade e o poder, a impunidade do poder fronte á corrupción, tan pro-
pias desta serie, a serie Sánchez Pereiro, e deste xénero, o negro e policial, un xénero 
que utilizo como pretexto para falar doutros asuntos da sociedade actual igual de áridos 
como, por exemplo, a explotación da muller, a violencia machista, a prostitución, a por-
nografía ou a dexeneración ambiental. Pero tamén e, sobre todo, para falar do problema 
da saúde mental, omnipresente en todas as entregas desta pentaloxía.

A miña intención, por conseguinte, nesta pentaloxía é abordar, desde distintas perspecti-
vas, o tema central, que non único, da enfermidade mental; ás veces, desde unha visión 
real e realista, autobiográfica, rompedora de prexuízos contra o estigma; ás veces, como 
síntoma dunha sociedade enferma, enfermiza, violenta e corrupta; noutras ocasións, 
desde a súa falsa dimensión romántica, como poño de manifesto neste fragmento de A 
antesala luminosa:



41



Por moito que propague o romanticismo, a tolemia non é creativa nin positiva nin mara-
billosa, senón unha experiencia moi dolorosa que fai sufrir a quen a padece e á xente 
da súa contorna máis próxima. É imposible escribir cando se está deprimido ou eufórico, 
que son estados patolóxicos, enfermizos, e non teñen nada que ver, por moito que se 
empeñen algunhas correntes psiquiátricas ou psicoanalíticas, coas formas naturais de 
ser, con estados normais de melancolía, de tristeza ou de alegría

Por moito que propague o romanticismo, a tolemia é sempre unha odisea temporal polo 
inferno:

 [...] Despois de ano e medio de odisea polo inferno, xa non existe o pasado nin o futuro, 
só o presente, eterno, triste, tedioso, desolador. Pero o peor de semellante odisea non é 
a desolación, o tedio, a tristeza, o hastío, o cansazo infinito, o suplicio diario de levantarse 
da cama, afeitarse, ducharse. O peor non é crerse un inútil, un miserable, unha piltrafa, 
un estorbo, un condenado. O peor non é soportarse a si mesmo, rumiar cada día a idea 
delirante do suicidio. O peor non é sentirse mal. O peor é sentir como o mal se apoderou 
xa de ti. O peor é non sentir nada. Nada de nada. Nada por nada. Nada por ninguén. O 
peor é vivir sen esperanza algunha, sen a esperanza de volver sentir algo algún día [..].

 

A miña intención, en fin, é abordar o tema da enfermidade mental desprovista de toda 
concepción utópica, analizando as súas causas ( xenéticas, ambientais) e as súas con-
secuencias (estigma, concienciación, normalización, integración), e abordala como o 
que realmente é ou debería ser: unha enfermidade, neste caso mental, que, na miña opi-
nión, se trata pouco e mal, non só na literatura, senón tamén no cinema e nos medios de 
comunicación, e sobre a que pesa aínda moito descoñecemento, equívocos e prexuízos. 
A miña intención, neste sentido, é contribuír, desde a miña experiencia persoal  (que de-
mostra a necesidade dun tratamento farmacolóxico básico e o uso non menos necesario 
de terapias ambientais complementarias) á plena concienciación, normalización e inte-
gración na sociedade das persoas que padecen calquera tipo de enfermidade mental. 
E este é un dos obxectivos fundamentais que, sempre desde a literatura, nunca desde 
a concepción dun manual de psiquiatría, de axuda ou de autoaxuda, pretendo transmitir 
con esta pentaloxía. 

Unha pentaloxía, que vai dirixida, por tanto e en primeiro lugar, a todas aquelas persoas 
que teñan algún tipo de relación coa enfermidade mental, en xeral, e o trastorno bipolar, 
en particular; en especial, aos propios enfermos, aos seus familiares e aos profesionais 
da medicina que tratan con eles a diario, pero tamén ao conxunto da cidadanía, que debe 
coñecer e comprender esta problemática se o que se pretende é conseguir unha socie-
dade máis integrada, máis igualitaria e menos conflitiva. Dado o interese xeneralizado 
por estas cuestións, que afectan, directa ou indirectamente, a nivel individual, familiar, 
profesional ou social, a tantos millóns de persoas, resulta evidente que o público poten-
cial para este tipo de literatura é inmenso; sobre todo, se o tema se trata dunha forma 
real e realista, con rigor, literario e científico, e con coñecemento práctico do que se escri-
be, como é este caso, xa que o autor destas obras, aparte de todo o traballo documental 
que realizou, padece, padezo, un Trastorno Bipolar. Un público potencial que se amplía 
se, como é o caso, o tratamento dun tema tan árido como este se fai, ademais e de forma 
deliberada, a través dun xénero como o negro e policial, que sempre resulta entretido, 
aínda que só sexa pola presenza inevitable dun crime e dunha intriga.

 

Pero non son eu a persoa máis adecuada para analizar esta pentaloxía. Bastante tiven 
con escribila. Podo falar de intencións, pero non de resultados. Tentei acometer a escri-
tura da miña obra desde unha dobre condición, a condición de escritor e, por tanto, de 
artista, e a condición de trastornado e, por tanto, de enfermo mental. 

42



43

E, desde esta dobre condición, escribín tamén desde unha dobre perspectiva, desde a 
convicción e desde a sospeita. Sempre sospeitei, e sospeito aínda, que a arte e a tole-
mia, a creatividade e a psicose, comparten as mesmas bases xenéticas, pero non teño 
o coñecemento científico suficiente para avalar esa hipótese, por moitos estudos, macro 
estudos, mesmo, con mostras de máis de corenta mil casos, que a avalan. O que si teño, 
partindo da miña experiencia práctica e teórica, son algunhas cousas claras. Por exem-
plo, teño clara a relación evidente entre a xenética e as enfermidades mentais, que son 
as máis xenéticas que existen, en maior medida que calquera tipo de enfermidade física, 
incluído o cancro. Hai especialistas de recoñecemento mundial, como o xenetista galego 
Anxo Carracedo, que aseguran que o oitenta por cento das causas da esquizofrenia son 
xenéticas e tan só o vinte, ambientais; e segundo el, 60/40 é a porcentaxe nas causas do 
trastorno bipolar. Estou tamén convencido de que, nestes momentos, as enfermidades 
mentais graves e crónicas, como a esquizofrenia ou o Trastorno Bipolar, non teñen cura, 
pero si tratamento, e bo tratamento. E estou igualmente convencido de que as persoas 
que as padecen, ben diagnosticadas e tratadas, poden levar unha vida persoal, familiar 
e laboral practicamente normal, polo que, en consecuencia, creo na súa plena normaliza-
ción e integración na sociedade. E desde a miña perspectiva, esa dobre condición desde 
a que acometo a escritura da miña obra, xa non me atrevo a facer máis afirmacións coa 
mesma rotundidade. Sospeito que algunhas enfermidades mentais deben ser enten-
didas como unha forma diferente de pensar, de mirar e de ver. Sospeito que esa pode 
ser unha característica común de infinidade de artistas e de manifestacións artísticas. 
Manifestacións como as artes plásticas, a música ou a literatura. Artistas como Miguel 
Anxo, Charlie Parker, Beethoven, Hölderlin, Virginia Woolf, Van Gogh e tantas outras xe-
nialidades artísticas. De todas elas díxose que a súa arte se debe, en parte, a trastornos 
mentais, o que contribuíu a reforzar a idea de que non existe a xenialidade sen unha 
dose engadida de tolemia, como xa dixo Aristóteles. Pero sobre todas estas cuestións, 
despois de tanto analizalas, aínda teño máis preguntas que respostas:

Por que se volve tolo un mozo de 21 anos, sen problemas aparentes, cando estudaba 
Xornalismo en Madrid, sacando a carreira con boas notas, tendo grandes amizades e 
unha noiva ideal, iso si, nunha sociedade convulsa, inestable, violenta, ameazada polo 
terrorismo e o golpismo, en plena Transición?

Son causas xenéticas ou ambientais as causas da tolemia, e en que porcentaxe?

Existe relación entre o proceso creativo e a tolemia?

Canto debe a creatividade ao ambiente e canto á xenética?

Poden crearse obras artísticas no medio dun proceso psicótico?

Pode a literatura ser eficaz como medio artístico, tanto ou mesmo máis que a propia cien-
cia (a psiquiatría), á hora de abordar o tema da enfermidade mental dunha forma persoal 
e rigorosa, autobiográfica, con vocación universal e en clave de xénero negro e policial?

Que facer coa tolemia?

Que facer coa existencia?

Evidentemente, eu non teño respostas indiscutibles para esas e outras moitas pregun-
tas. Quizá escriba para atopalas. Para entendelas. E, para entender, hai que ler. Para ler, 
hai que escribir. Pero tampouco podería dicir con exactitude por que e para que escribo. 
Quizá escriba como terapia, para combater a tolemia, para equilibrala, para controlala, 
para superala. Quizá escriba por pura necesidade, porque mo pide o corpo, para evadir 
o espírito, para entreterme e entreter, divertirme e divertir, conmoverme e conmover, para 
facer reflexionar. Quizá escriba para tentar descifrar a miña enfermidade, porque aínda 
ignoro por que ás veces estou maníaco e ás veces depresivo. Pero o que si sei é que es-
taría sempre tolo se me prohibisen escribir. E sei tamén que esa relación conflitiva entre 

 literatura e tolemia non só está presente na miña obra, senón en moitas outras, algunhas 
delas xa consideradas como verdadeiras obras mestras, porque xa resistiron con fartura, 
sen posible desconformidade, o paso do tempo. 

Empezando polo Quixote, de Cervantes, unha obra que non só admite aproximacións 
analíticas desde a perspectiva meramente literaria, senón que é posible abordar a obra 
de Cervantes desde outras moitas metodoloxías científicas; entre elas, a psicolóxica e 
a psiquiátrica. Porque a tolemia é outro dos temas recorrentes desta novela, o modelo 
novelístico por excelencia. Unha tolemia que se pode ver como unha alegoría ou un 
símbolo, pero tamén como unha patoloxía susceptible dun diagnóstico clínico. Non é 
este o momento nin o lugar para analizar, como o tema se merece, esta cuestión. Baste 
dicir que hai profesionais da psiquiatría, como é o caso de Francisco Alonso Fernández, 
catedrático da Universidade Complutense e membro da Academia de Medicina, quen, 
nun dos seus libros, o titulado El Quijote y su laberinto vital, sostén que esa oscilación 
ente a manía e a depresión que caracteriza ao cabaleiro da Mancha responde as ca-
racterísticas dunha clara patoloxía, a agora denominada, a partir de 1980, Trastorno 
Bipolar, a antes coñecida como psicose maníaco-depresiva. E, segundo o doutor Alonso 
Fernández, Cervantes coñecía moi ben esta patoloxía. Porque tivo contacto directo con 
moitos enfermos mentais, precisamente aquí, en Sevilla, no manicomio de Sevilla da 
súa época, e porque, ademais, debeu axudar en ocasións ao seu pai, que era cirurxián 
barbeiro. Mesmo cabe a posibilidade de que se inspirase nun personaxe real que vivía 
en Argamasilla de Alba, un lugar da Mancha, que se chamaba Domingo Pacheco. Unha 
proba máis da relación entre a ciencia e a arte, a tolemia e a literatura.

Pero para quen se escribe? 

Para quen escribía Miguel de Cervantes Saavedra? 

Para quen escribo eu? 

Quizá eu escriba, escriba libros ou podcast, para as persoas que queiran ler os meus li-
bros, que queiran escoitar os meus podcasts. E por iso quero agradecer especialmente a 
todas aquelas persoas que me len e que me escoitan, a todos aqueles medios que editan 
os meus libros e emiten os meus podcasts. Editoriais como Xerais, Elvira e agora tamén 
Renacimiento. Emisoras como Radio Fene Radiofusión e a rede de Emisoras Municipais 
Galegas. E quero agradecer tamén, e tamén de forma especial, á entidade organizadora 
destas xornadas, as Emisoras Municipais de Andalucía, por convidarme a falar destes 
temas que a min tanto me interesan. Moitas grazas.Obrigado.

O escritor Antonio Tizón Barral presentou a ponencia “Podcast, locura, radio y literatura” 
no marco das Xornadas “Retos Globales - Impacto Local: los ODS y la comunicación en 
un mundo distópico” que se celebraron no Centro Cívico Las Sirenas en Sevilla o 17 de 
outubro de 2025, organizadas polo Proxecto Onda ODS.

Pontevedra	 986 60 37 47  e 986 60 70 55  Whatsapp: 664 06 12 00
radiomunicipaldetui@tui.gal radiomunicipaldetui@gmail.com	Beti Rey
RADIO VALGA
Rúa Paredes,12 baixo 36645 Valga 606237654
empezaamovida@hotmail.com Héctor Bermudez

46


